REZIME RADA

Kod osoba oštećenog sluha psiho-socijalni razvoj je otežan na način da reducira informacije  iz objektivne stvarnosti utiču na pravilan razvoj ličnosti. 

To se uglavnom odnosi na izostanak govorne aktivnosti, a samim tim i prekid usvajanja znanja putem govora, što vremenom dovodi do stvaranja socijalno – komunikacijskih barijera, koje se javljaju prilikom komunikacije gluhih i čujućih osoba. Problem ovog istraživanja predstavljaju barijere u socijalnoj zajednici u kojoj gluhe osobe zbog svog slušnog gubitka imaju poteškoće u socijalno – komunikacijskim uvjetima življenja u mikro i makro socijalnoj sredini. Zbog činjenice da su često neshvaćeni od strane sredine u kojoj žive zapadaju u izolacijski i marginalizacijski položaj, što rezultira najčešće stvaranjem užih interesnih grupa u okviru svojih udruženja i asocijacija. Osobe oštećenog sluha se u većoj ili manjoj mjeri za pomoć oslanjaju uglavnom na one članove svoje zajednice koji imaju blaže gubitke sluha, a samim tim i bolje socijalno – komunikacijske vještine. Predmet ovog istraživanja je znakovni jezik u prevazilaženju socijalno – komunikacijskih barijera koje ove osobe najčešće imaju u širem socijalnom okruženju, zbog čega su u nemogućnosti ostvarivati osnovne socijalne potrebe, uključujući i otežanost ostvarivanja temeljnih ljudskih prava, prije svega prava na informacije, iz čega proizilaze i problemi u vezi sa ostvarivanjem prva na liječenje, na obrazovanje i slično. Također, jedan od ključnih problema u vezi sa ostvarivanjem komunikacijskih i interakcijskih potreba je činjenica da čujuće osobe u sredini u kojoj žive osobe oštećenog sluha, nejčešće ne poznaju osnovne elemente znakovnog jezika, što se može definirati kao problem kojeg je moguće prevazići u većoj ili manjoj mjeri edukacijom i boljim razumijevanjem gluhoće. Cilj ovog istraživanja je bio da se utvrdi značaj i uloga znakovnog jezika u funkciji prevazilaženja socijalno – komunikacijskih barijera između osoba oštećenog sluha i čujućih u sredinama i situacijama u kojima ove osobe dolaze u kontakt i interakciju sa čujućim osobama. Za ostvarivanje komunikacije između osoba oštećenog sluha i socijalne okoline potrebni su značajni napori, kako osoba oštećenog sluha, tako i njene socijalne okoline, odnosno, potrebna je obostrana volja za uspostavljanjem komunikacije, a zatim i upotreba svih sredstava koja će tu komunikaciju učiniti razumljivom.

Do rezultata istraživanja došlo se putem anketiranja čujućih ispitanika koji se najčešće susreću sa osobama oštećenog sluha prilikom rješavanja njihovih određenih životnih pitanja. Rezultati istraživanja su pokazali da postoje socijalno – komunikacijske barijere na najfrekventnijim mjestima gdje je komunikacija između gluhih i čujućih osoba neophodna, te se prema stavovima ispitanika može konstatovati da poznavanje osnova znakovnog jezika znatno može umanjiti barijere koje se javljaju u komunikacijskom procesu, odnosno može se popraviti razumijevanje između gluhih i čujućih osoba u interakcijskim odnosima, a samim tim i njihov društveni položaj.

